
Aappassaaneerneqarneranut akissuteqaat nutaaq 

 

(Aalisarnermut, Piniarnermut Nunalerinermullu Ataatsimiititaliap ilassutaasumik 

isumaliutissiissutaa tunngavigalugu) 

 

Inuussutissalerinermut aamma uumasut nakorsaqarnerannut tunngasunut 

suliassaqarfiup tamakkiisumik tiguneqarnissaat pillugu nassuiaasioqqullugit 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Pineqartut tiguneqarnerisigut inatsisilerinikkut allaffissornikkullu 

aallaavissat sukumiinerusut, taamatullu aamma pilersitsinermut ingerlatsinermullu 

aningaasatigut kingunerisassat nassuiaammi allaaserineqassapput. Suliassaqarfiup 

ulluinnarni ingerlanneqarsinnaaneranut, sulisussarsiniartarneq ilanngullugu, 

periarfissat nassuiaammi nalilersorneqassapputtaaq.  Nassuiaat Inatsisartunut 

UPA2020-mi saqqummiunneqassaaq.  

(Inatsisartunut ilaasortaq Aqqalu C. Jerimiassen, Atassut) 

 

Akissuteqaat 
(Aalisarnermut, Piniarnermut Nunalerinermullu Naalakkersuisoq) 

 

Aappassaaneerneqarnera 
 

Aallaqqaasiullugu Naalakkersuisut sinnerlugit Aalisarnermut, Piniarnermut Nunalerinermullu 

Ataatsimiititaliaq ataatsimiititaliap siunnersuummik uuminnga sukumiisumik suliarinninnera 

pillugu qutsavigissavara, nuannaarutigalugulu paasivara ataatsimiititaliami 

amerlanerussuteqartut Naalakkersuisut nassuiaasiornissamik peqquneqarnissaannik 

siunnersuuteqartup siunnersuutaa naleqqunnerpaajusutut isigigaat. 

 

Paasivarali nassuiaatip 2020-mi upernaakkut ataatsimiinnermi saqqummiunneqarnissaa 

siunertaralugu aallaqqaammut siunnersuutip akuerineqarnissaa ataatsimiititaliap 

inassuteqaatigigaa. Tamanna pillugu oqassaanga, siunnersuuteqartup aallaqqaammut 

siunnersuutaa Naalakkersuisut 2020-mi upernaakkut ataatsimiinnermi nassuiaammik 

saqqummiinissaat siunertaralugu 2019-imi upernaakkut ataatsimiinnermi 

saqqummiunneqarnikuusoq. 

Aallaqqaammut siunnersuut tunngavigalugu siullermeerneqarneranut akissuteqaammi 

Naalakkersuisut allannguutissatut siunnersuut inuussutissalerinermik uumasullu 

nakorsaqarnermik tamarmiusumik tigusinissaq pillugu nassuiaammik UKA2020-mi 

saqqummiussinissamik peqquneqarnissaannik imaqartoq Naalakkersuisut saqqummiuppaat. 

Siullermeerneqarneqarneranut Naalakkersuisut allannguutissatut sunnersuutaanni siunertaq 

tassaavoq inuussutissalerinermik uumasullu nakorsaqarnermik tigusinissaq pillugu 

sukumiisumik nassuiaasiornissamut Naalakkersuisut pisariaqartumik 

piffissaqartinneqarnissaasa sulisussaqarnissaasalu qulakkeerneqarnissaa, taannalu 2020-mi 

ukiakkut ataatsimiinnermi saqqummiunneqassasoq Naalakkersuisut naliliipput.  

 

Naalakkersuisut suli isumaqarput immikkoortumi taamatut ajornakusoortigisumi soorlu 

uumasut nakorsaqarneq inuussutissalerinerlu pillugit sukumiisumik nassuiaasiornissamut 

pisariaqartumik piffissaqarnissaq sulisussaqarnissarlu pisariaqartut, naliliillutillu 2020-imi 

upernaakkut nassuiaammik saqqummiussinissamut piffissaq naammanngitsoq. Suliassap 

taassuma pingaaruteqartup salliutinnissaa politikkikkut kissaatigineqarnera Naalakkersuisut 

akuersaarpaat, isumaqarlutilli politikkikkut kissaatigineqartoq tunngavigalugu tuaviuussamik 

suliaqarnerup nassuiaatip imarisaata pitsaassusaanik ajoqusiisinnaanera siunertamut 

siuarsaataanavianngitsoq. 

 

Naalakkersuisut taamatut oqaaseqarlutik allannguutissatut siunnersuut una inassuteqaatigaat: 

 

Inuussutissalerinermik uumasullu nakorsaqarnermik tamarmiusumik 

tigusinissaq pillugu nassuiaammik UKA2020-mut saqqummiussinissamik 

Naalakkersuisut peqquneqarnissaannik Inatsisartut aalajangiif-

figisassaattut siunnersuut. 

 


